
Dichtung: Epos und Lehrgedicht

Ippolito Galante, Saniucta (1957)

Urbs antiqua procul nigris habitatur in Indis

Maiorum sacris et religione verenda:

Saurastram fama est veteres dixisse colonos,

Nunc immutata designant voce Banaram.

Hanc sacro mediam Ganges interluit amne

Iam rapidis auctus quas infert Iamana lymphis.
Francesco Petrarca, Africa (unvollendet bei Petrarcas Tod 1374) 

Aus der Prophezeiung des P. Cornelius Scipio Vater an seinen Sohn, Scipio Africanus (2,305–17):

Tempus adhuc veniet, cum vix Romanus in urbe

civis erit verus, sed terras lecta per omnes

fex hominum; tamen haec sese male sana cruentis

turba premet gladiis, et ni fortissimus unus

vir aliquis dignus meliori tempore nasci

opponat sese medium frontemque manumque

litibus ostendat, superest quodcumque cruoris

pectoribus miseris, per mutua vulnera fundant.

Hoc solamen habe: nam Roma potentibus olim

condita sideribus, quamvis lacerata malorum

consiliis manibusque, diu durabit eritque

has inter pestes nudo vel nomine mundi

regina. Hic nunquam titulus sacer excidet illi.
Tito „Vespasiano“ Strozzi, Borsias (15./16. Jh; ed. princ. 1977)

Proömium (1,1–16):

Sollicitos error cecinit iuvenilis amores,

igenii florentis opus. Mox lentus in umbris,

Quartisana, tuis agrestia carmina lusi.

Devia nunc alio peragrare Heliconia passu

dum meditor, se Borsi offert mihi gloria, quo sub

aurea nunc agitur populis felicibus aetas [...]
Magnanimosque duces atque alta exordia dicam

gentis Atestinae Troiana ab origine ductae [...]
Haec igitur, Musae, vestro si numine fretus

aggredior, vos este duces ingentibus orsis

ac mecum seriem tantorum evolvite rerum!
Giulio Cesare Stella, Columbeidos libri priores II, London 1585

Prolog (1,1–10)
Bella ducemque cano, terris qui primus Iberis

Axis ad oppositi populos immensa Quiqueiae

Littora fecit iter secretaque regna retexit.

Ille graves rerum constanti pectore casus

Pertulit et magnos pelago terraque labores,

Inceptis dum monstrum Erebi fatalibus obstat,

Multaque bellando expertus, dum tecta locaret

Tuta suis ritusque pios moremque sacrorum

Conderet, unde novas passim venerata per aras

In summos nunc relligio sucessit honores.
Iacopo Sannazaro, De partu virginis, Rom 1526

Die Geburt Jesu (2,347–68):


... Jam laeta laborum,

jam non tacta metu, saecli Regina futuri

stabat adhuc, nihil ipsa suo cum corde caducum,

nil mortale putans: illam Natusque Paterque

quique prius quam Sol caelo, quam Luna niteret,

Spiritus obscuras ibat super igneus undas,

stant circum, et magnis permulcent pectora curis.

Praeterea redeunt animo quaecumque verendus

dixerat interpres: acti sine pondere menses,

servatusque pudor: clausa cum protinus alvo

(o noctem superis laetam, et mortalibus aegris!),

sicut erat foliis, stipulaque innixa rigenti,

divinum, spectante polo, spectantibus astris,

edit onus. Qualis rorem cum vere tepenti

per tacitum matutinus desudat Eous:

et passim teretes lucent per gramina guttae:

terra madet, madet adspersa sub veste viator

horridus, et pluviae vim non sensisse cadentis

admirans, gelidas udo pede proterit herbas.

Mira fides! Puer aethereas jam lucis in auras

prodierat: foenoque latus male fultus agresti,

impulerat primis resonum vagitibus antrum.

Girolamo Fracastoro, Syphilis, sive morbi Gallici libri tres, Verona 1530

Syphilus wird mit Krankheit geschlagen (3,327–38):

Viderat haec, qui cuncta videt, qui singula lustrat,

Sol pater, atque animo secum indignatus, iniquos

Intorsit radios, et lumine fulsit acerbo.

Aspectu quo Terra parens, correptaque ponti

Aequora, quo tactus viro subcanduit aer.

Protinus illuvies terris ignota profanis

Exoritur. Primus, regi qui sanguine fuso

Instituit divina, sacrasque in montibus aras,

Syphilus, ostendit turpes per corpus achores.

Insomnes primus noctes, convulsaque membra

Sensit, et a primo traxit cognomina morbus,

Syphilidemque ab eo labem dixere coloni.

Et mala jam vulgo cunctas diffusa per urbes

Pestis erat, regi nec saeva pepercerat ipsi.

Itur ad Ammericen sylva in Cartheside Nympham,

Cultricem nemorum Ammericen, quae maxima luco

Interpres Divum responsa canebat ab alto.

Scitantur, quae causa mali, quae cura supersit.

Rafael Landívar, Rusticatio Mexicana, Bologna 1782
Proömium (1,1–17):

Obtegat arcanis alius sua sensa figuris,

Abstrusas quarum nemo penetrare latebras

Ausit, et ingrato mentem torquere labore.
Tum sensum brutis aptet, gratasque loquelas,
Impleat et campos armis, et funere terras,

Omniaque armato debellet milite regna.


Me juvat omnino, terrae natalis amore,

Usque virescentes patrios invisere campos,

Mexiceosque lacus, et amoenos Chloridos hortos

Undique collectis sociis percurrere cymba.
Tum juga Xoruli visam, Vulcania regna,
Et vitreos celso latices de colle ruentes,
Coccineumque dein Tyriumque Indumque venenum:

Oppida mox Fibri telis, ferroque fodinas

Aggrediar; luteisque astringam sacchara formis:

Hinc fusum regione pecus, fontesque sequutus

Et volucres, et lustra canam, ludosque docebo.

